
Crossref DOI:  

Таҳририят Crossref DOI нинг расмий аъзоси ҳисобланади ва 10.47.390 DOI префиксига эга. Ҳар бир нашр 
ва илмий мақолага индивидуал Crossref DOI рақами берилади. 

Google Scholar  

Журнал Google Scholar (Академия) да индексацияланади. 

1368-сонли гувоҳнома билан давлат 

масъулияти чекланган жамият. 

Kirish. Jamiyat tayanchi boʻlgan oila institutining mustahkamligini taʼminlovchi asos bu 

– nikohdir. Avvalo, shuni aytish joizki, nikoh shartnomasi tarixi uzoq moziyga borib taqaladi. 

Tarixiy taraqqiyot shuni koʻrsatadiki, oila va nikoh masalalari — jamiyat va davlat 

taraqqiyotining muhim omili ekanligi, insoniyat taraqqiy etishi natijasida ularning ijtimoiy 

funksiyalari ham oʻzgarib, jamiyatdagi oʻrni mustahkamlanib borishi tahlil etilgan. Jamiyat va 

shariatdagi huquqiy koʻrsatmalar inson hayotini muayyan tartibga solib turuvchi mezonlar 

hisoblanadi. Inson hayotda yolgʻiz yashay olmaydi. Juft holda, er-xotin boʻlib yashashning 

qonun-qoidalarini, sharʼiy hukmlarini teran anglab olish oʻsha oilaviy hayotning baxt-saodatini 

taʼmin etishi mumkin.  

Аdаbiyotlаr tаhlili vа metodlаr. Zardushtiylik dinining qadimiy kitobi — “Avesto”da 

oila muqaddas dargoh ekanligi, oila barqarorligida er va xotinning teng masʼulligi, farzand 

tarbiyasi toʻgʻrisidagi fikrlar bayon etilgan. Oilaning tinch va farovon boʻlishi nimalarga bogʻliq 

ekanligi haqida esa: “Porso, inson uy tiklab, olovga, oilasiga, xotin va farzandlariga oʻrin ajratib 

bersa, uyida noz-neʼmatlari muhayyo boʻlib, xotin va farzandlari farovon yashasa, uyida eʼtiqod, 

sobit olovi alangali, boshqa narsalari ham moʻl-koʻl boʻlsa, oʻsha manzil muhtaramdir” deb 

yozilgan [1]. Bu kitobda koʻrsatilishicha, oilada ota yetakchi boʻlgani maʼqul. Shuningdek, unda 

ifodalangan oila va oilaviy munosabatlarga hamma rioya etishi lozim boʻlgan. Eng ahamiyatli 

jihati shundaki, unda er-xotinni oʻzaro sodiq, gʻamxoʻr, mehribon boʻlishlari lozimligi va 

ayolning haq-huquqini himoya qilish oʻsha davrda ham qonun darajasiga koʻtarilganligi 

maʼlumdir. Umuman olganda, zardushtiylik davridanoq oila masalalariga katta eʼtibor 

qaratilgan boʻlib, bu esa oilaning jamiyatda tutgan oʻrni va mavqeyini mustahkamlash uchun 

azal davrlardanoq zamin yaratilganligini kuzatamiz. 

Eramizdan avvalgi davrda Vavilonda nikoh shartnomasiga amal qilingani haqida 

maʼlumotlar mavjud. Oʻsha paytda agar turmushga chiqqan ayol biror-bir sabab bilan eridan 

voz kechsa, oila shaʼnini erga ursa yoki oilada isrofgarchilikka yoʻl qoʻysa, nikoh shartnomasiga 

muvofiq bunday xotinni eri qul sifatida sotishga haqli boʻlgan. Tarixiy manbalarda yozilishicha, 

ming yil muqaddam qadimgi Gretsiya va Rimda kelin-kuyov oila qurishdan avval, albatta, 

kelishuv shartnomasini rasmiylashtirib olgan. Unda mol-mulk munosabati va merosxoʻrlar 

masalasi uzil-kesil hal qilingan. Eng muhimi, bunday hujjatni tuzish va imzolash hech kimga 

noqulaylik tugʻdirmagan, uyat ham sanalmagan. XVII asr oxiri XIX asr boshlariga kelib, Fransiya, 

Angliya, Germaniya, Avstriya kabi rivojlangan davlatlarda nikoh shartnomasi instituti faoliyati 

qayta tiklangan. 

1982 yilga qadar Angliyada er-xotinning mol-mulki “Umumiy qoida” (common law) ga 

muvofiq butunlay erning ixtiyorida boʻlgan. Turmushga chiqqan ayol oʻz mol-mulkiga ega 

boʻlish yoki uni tasarruf etish u yoqda tursin, hatto bunday erkinlikdan amaliy jihatdan 

butunlay mahrum etilgan. Boshqacha aytganda, nikoh tuzilishi bilan kelinning mol-davlati 

erning shaxsiy mulkiga aylangan. Yaʼni ayol shaxs sifatida ham, mol-mulk egasi sifatida ham 

inon-ixtiyorini butunlay erga topshirgan. 

Albatta, bunday ahvol uzoq davom etishi mumkin emas edi. Shunday ham boʻldi. XVII 

asrga kelib, Angliyada “umumiy qoida” mulkdorlar toifasi manfaatlariga toʻgʻri kelmay qoladi. 

Natijada turmush qurgan ayol qarindoshlarining mulkiy huquqini himoya qilish, avloddan-

avlodga oʻtib kelayotgan mol-dunyoni saqlab qolish maqsadida ayolning alohida shaxsiy mulki 

institutini tashkil qilish zarurati tugʻildi. Shu maqsadni koʻzlab, bora-bora “adolat sudlari” mol-

mulkning bir qismiga nikoh shartnomalarini haqiqiy, deb tan oladigan boʻlishdi. “Adolat 

sudlari” tomonidan ishlab chiqilgan qonun-qoidalar odatdagi oilaviy ashyolarga emas, balki 

shaxsiy mulkka, aniqrogʻi, har qanday koʻrinishda boylikka daxldor edi. Qisqasi, XIX asr 

oxirlarigacha Angliyada koʻpchilik aholiga tegishli boʻlgan — (common law) va (equity) oliy 

tabaqalar, yaʼni mulkdorlik toifasi uchun alohida-alohida oilaviy mol-mulk qonun-qoidalar 

amalda hukm surib keldi. Koʻpgina gʻarb mamlakatlarida nikoh shartnomalarini tuzishda 

nihoyatda jiddiy meʼyoriy talablar mavjud boʻlib, agar unga amal qilinmasa, shartnoma haqiqiy 

emas, deb topiladi. Buning oqibatida bir qator koʻngilsizliklar kelib chiqishi mumkin. Yana bir 

qiziq tomoni shundaki, manfaatdor shaxslar nikoh shartnomasi bilan batafsil tanishish 

imkoniyatiga ega boʻlmasada, lekin uning tuzilganligi toʻgʻrisida istalgan vaqtda aniq axborot 

olishi mumkin [2]. 

Germaniyada nikoh shartnomasiga mol-mulk huquqi va qarilik taʼminoti masalalari 

kiritilgandagina notarial idora tasdigʻi talab qilinadi, boshqa hollarda bunga hojat yoʻq. 

Shuningdek, bu mamlakatda er-xotinning nikohdan oldingi yoki nikohdan soʻng orttirgan mulki 

shaxsan oʻziniki hisoblanadi. Uni har biri oʻzi xohlaganidek tasarruf etadi. Oilada er-xotin bir-

birining qarzi uchun javobgar emas va oʻziga tegishli mulkdangina kafolat vositasi sifatida 

foydalanishi mumkin. Faqat oila taʼminotini ular birgalikda amalga oshiradilar.  

Nikoh bu huquqiy norma boʻlibgina qolmay balki madaniyat va qadriyat hamdir. Nikoh 

— hayotimizning muhim jabhalaridan biridir. Nikoh tizimining tarixini va maqsadini koʻrib 

chiqish bizga bu ittifoqqa toʻgʻri nuqtai nazar bilan qarashga va u keltiradigan barakalardan 

toʻlaqonli bahramand boʻlishga yordam beradi. Alloh ilk inson — Odam Atoni yaratdi va 

hayvonlarga nom berishi uchun ularni uning oldiga olib keldi. “Lekin hamon unga (odamga) 

munosib sherik yoʻq edi”. Shuning uchun, Parvardigor Odam Atoni qattiq uxlatib qoʻyib, uning 

qovurgʻasidan bittasini oldi va undan xotin kishini yaratib, uni Odam Atoning yoniga olib keldi 

[3]. Nikohni muqaddas qadriyatligi nafaqat islom taʼlimotida, balki yahudiylik, xristianlik va 

boshqa dinlarda ham mavjud. Xususan, Sharq madaniyatining asosi boʻlgan “Avesto”da ham, 

turkiy xalqlar manbalarida ham, islom taʼlimotida ham alohida qayd etilgan. 

Hatto ajdodlarimizning muqaddas dini hisoblangan zardushtiylikda ham nikoh va 

oilaviy burch masalasi muhim axloqiy oʻrinda turgan. Zardushtiylikda koʻp xotinlik qatʼiy man 

etilgan. Ayni paytda umrini boʻydoq oʻtkazish ham qoralangan. Balogʻatga etgan qiz ota-ona va 

jamoaning raʼyini pisand qilmay, qasddan turmushga chiqmay yursa, u qopga solinib, 25 darra 

kaltaklanish bilan jazolangan. Agar erkak kishi shu yoʻlni tutsa, unga tamgʻa bosilib badnom 

qilish maqsadida beliga zanjir bogʻlab yurishga majbur etilgan. “Avesto”da qayd qilinishicha, 

erkak avvalo uylanish uchun moddiy va maʼnaviy tomondan toʻq va baquvvat boʻlmogʻi lozim 

boʻlgan. Bundan tashqari, mazkur muqaddas kitobda oila qurish, jufti halol tanlashda shoshma-

shosharlikka yoʻl qoʻymaslik, ota-ona, keksalar maslahatiga quloq solish xususida ham diqqatga 

sazovor mulohazalar mavjud. Shuningdek, unda nikoh va taloqning (ajrashishning) oʻziga xos 

mezonlari birma-bir keltirib oʻtilgan. Umuman olganda, zardushtiylikda ham, islomda ham 

nikohda ikki tomon teng va munosib boʻlishi taʼkidlab oʻtilgan [4]. 

Nаtijа vа muhokаmа. Inson sivilizatsiyasining ibtidoiy davrlarida tabular qoʻllanilishi 

(tabiiy va ijtimoiy) ekzogam nikoh (ekzogam nikoh — urugʻlararo, qabilalararo nikoh), 

endogamiya (faqat bir urugʻ vakillari oʻrtasidagi jinsiy aloqa), bundan nikohning guruhli nikoh 

(dualno rodovoy) turi yuzaga kelgan. Guruhli nikohning yuzaga kelishi qaytanga nikoh juftlari 

doirasini maʼlum bir guruh aʼzolari bilangina chegaralab, birmuncha, qisqartiradi. Bunday 

hollarda boshqa urugʻdagi “erkak” bu qabilaga faqat bitta maqsadda, “nikoh” maqsadidagina 

kelar edi, oʻzlari esa ona oilalarida yashardi va ishlashardi, ular oʻzlarining “xotin”lari 

yashaydigan oilada hech qanday huquqqa ega emas edilar. Guruhli nikoh ikki urugʻning nikoh 

aloqalaridan iborat boʻlgan — nikoh munosabatlarining birinchi shakli boʻlgan. Albatta, 

bunday, urugʻlarni hali moddiy neʼmatlar ishlab chiqish emas, balki bolalarni dunyoga 

keltirishgina bogʻlab turgan. Ishlab chiqarish va bolalarni dunyoga keltirish munosabatlari bir-

biridan ajratib qoʻyilgan edi. Jinsiy aloqalar esa faqat bir-birlari bilan mulkiy ishlab chiqarish 

ishlari bilan bogʻlanmagan odamlar oʻrtasidagina mavjud boʻlgan [5].  

Guruhli nikohda biron bir doimiy “er-xotinlik” juftlari mavjud boʻlmaganligi sababli ular 

shaxsiy nikoh hisoblanmagan. Har bir ayolning nikoh jufti aynan kim boʻlishligi urugʻ 

tomonidan belgilanmagan, bu faqat odamlarning xolis xohishlari, istaklarining namoyon 

boʻlishi boʻlgan xolos. Urugʻ faqat zoʻravonlik, majburlash hollari kuzatilgandagina aralashishi 

mumkin boʻlgan, yaʼni har bir individga oʻzi qanday xohlasa, shunday yoʻl tutish huquqi 

taʼminlangan. Ushbu aloqalarni zamonaviy nuqtai nazardan "nikoh" sifatida tavsiflash juda 

qiyin, chunki bunday uyushmalar er-xotinlar o'rtasida huquqlar, majburiyatlar yoki umumiy 

javobgarlikni o'z ichiga olmaydi.  

Qolaversa, oila deb atashga asos bo’ladigan, bolalarni boqish va tarbiyalash bilan bogʻliq 

boʻlgan alohida bir muhabbat ham boʻlmagan. Tabiiyki, guruhli nikohda u yoki bu bolaning otasi 

kim ekanligini aniqlash qiyin boʻlgan. Shuning uchun bolalarning kelib chiqishi faqat ona 

tomonidangina hisoblangan. Urugʻni faqat ayolga tegishli tomoni tan olingan. Bolalar faqat oʻz 

onasinigina bilganlar. Ularning singillari, singillarining bolalari, tugʻishgan aka-ukalari va 

boshqa qarindoshlar ona urugʻini tashkil qilgan. Guruhli nikohning moddiy asosi boʻlib asosan 

uy xoʻjaligini yuritish hisoblangan, chunki bu vaqtga kelib ovchilik hamma vaqt ham urugʻ 

ehtiyojini qondira olmay qolgan. Bu davrda ayol uy xoʻjalik ishlari bilan bogʻliq boʻlgan barcha 

ishlarni bajargan va shu bilan bogʻliq holda urugʻ aʼzolari oʻrtasida oʻziga xos hurmatga ega 

boʻlgan, 

Guruh nikohining moddiy asosi uy xo'jaligini boshqarish kontseptsiyasiga asoslangan 

edi, chunki faqat ovchilik oziq-ovqatga bo'lgan talabni doimiy ravishda qondira olmay qolgan 

edi. Bu davrda ayollar barcha maishiy mas'uliyatni o'z zimmalariga oldilar, natijada ular 

urug'da o'ziga xos hurmatga sazovor bo'ldi va urug' oqsoqollari kengashida o'zlarining nufuzli 

mavqeini o'rnatdi. 

Onalik ta'siri bilan ajralib turadigan matriarxal davr o'n minglab yillar davom etdi. Vaqt 

o'tishi bilan guruh nikohi tarkibida o'zaro yaqinlik asosida barqaror juftliklar shakllana 

boshladi. Dastlab er-xotin nikoh deb atalgan birlashmalar bir erkak va bir ayol o'rtasida faqat 

birgalikda yashashni talab qilmadi. Erkaklar ham, ayollar ham bir nechta sheriklar bilan 

muloqot qilishlari mumkin edi. Aniqroq aytganda, bu ittifoqlarni ibtidoiy-egalitar nikohlar deb 

atash kerak, bu teng huquqli nikohni anglatadi. Tabiiyki, ba'zi urug' a'zolari bir nechta turmush 

o'rtog'iga ega bo'lishlari mumkin edi. Bu davrda ko'pxotinlilik ko’perlilikka nisbatan kamroq 

tarqalgan. Taxminan 25-24 ming yil oldin bunday ikki tomonlama nikohlar urug'lar ichidagi 

iqtisodiy munosabatlarning yangi shakllariga siljish va xususiy mulkning paydo bo'lishi bilan 

uyg'unlashdi. Bu yo'lda dastlabki qadam "sovg'a almashinuvi" deb nomlanuvchi odat edi.  

Dehqonchilik va chorvachilikning rivojlanishi bilan urugʻ va qabilalarning har bir aʼzosi 

mehnat unumdorligi sezilarli darajada oshdi. Bu o‘sish natijasida iste’mol mahsulotlari ishlab 

chiqarish ko‘paydi. Har bir ishchi o'z mahsulotini qabilaning umumiy qozoniga qo'shgan oldingi 

taqsimlash modeli ishlab chiqarishning keyingi o'sishiga to'sqinlik qila boshladi. Bu, hatto 

qabiladagi bo'sh va beparvo a'zolarining ham o'z majburiyatlarini oqibatsiz chetlab o'tishlariga 

yo'l qo'yganligi bilan bog'liq edi. Binobarin, qabila “mukofot” sifatida tayinlanadigan ortiqcha 

tovarlarning bir qismini qabila mulki ichida ajratishni zarur deb topdi. Ushbu mukofotlar 

mehnatsevarlik va chaqqonlik ko'rsatib, samarali ishlarida katta muvaffaqiyatlarga erishgan 

a'zolar uchun belgilandi. Hammaga teng taqsimlash bilan birga asta-sekin odamning 

imkoniyatiga, uning qabila mulkiga qoʻshayotgan ulushi miqdoriga qarab “mehnat haqi” 

taqsimlana boshlangan. Agar teng taqsimlanishda jamoa mahsulotidan ulush olish “huquqi” 

mazkur urug‘ga taalluqliligiga qarab berilgan boʻlsa (jamoa mulkiga qancha hissa qoʻshganidan 

qatʼiy nazar) endi bu “huquq” mahsulot yaratishdagi ishtirokiga asoslanadigan boʻldi. Urugʻning 

ayrim aʼzolarida ortiqcha mahsulot, shaxsiy mulkning paydo boʻlishi, oilaning shakllanishi 

tomon qoʻyilgan yangi qadam boʻlgan “sovgʻa ayriboshlash” ni yuzaga keltirdi. Erkak kishi 

boshqa urugʻdagi “oʻz ayoliga” “mukofotini” sovgʻa qilgan, Shuningdek ayol ham oʻzinikini unga 

bergan. Toki ular oʻrtasida sovgʻa ayriboshlash davom etar ekan, erkak bilan ayol oʻrtasidagi 

jinsiy aloqa ham davom etavergan. Sovgʻa ayriboshlashning toʻxtatilishi esa ular oʻrtasidagi 

aloqaning ham tugashini bildirgan. Shunday qilib, nikohning yana bir turi individual juft nikoh 

yuzaga kelgan. Bunda ayolni oʻzining qondosh qarindoshlari, yaʼni oʻz urugʻi erkaklari bilan teng 

taqsimlash munosabatlari, boshqa urugʻdagi erkaklar bilan esa sovgʻa ayriboshlash 

munosabatlari bogʻlab turgan.  

Shuni aytib oʻtish joizki, juftli oilaning yuzaga kelishi, boshidanoq, uni oʻz urugʻiga qarshi 

qoʻyishni va onalik urugʻi asoslarining buzilishiga olib kelishini bildirgan. Yaʼni erkak kishi oʻz 

mukofotini boshqa urugʻdagi “oʻz ayoli” va uning bolalariga qanchalik koʻp bersa, uning oʻz 

onalik urugʻiga shunchalik kam ulush qolgan. Biroq “er” hali “xotinning” va uning bolalarining 

yagona boquvchisi boʻlmagan. Juftli oilalarni yanada asosliroq boʻlishi uchun sovgʻa 

ayriboshlash noadekvat boʻlishi kerak edi, yaʼni er-xotiniga, xotin eriga berganga qaraganda 

koʻproq berishi lozim edi, Shunday qilib u (er) xotinning bolalarini boquvchisi boʻlib qolishi, 

sovgʻa ayriboshlash munosabatlari boquvchilik munosabatlariga aylanishi lozim edi. Shu bilan 

birga erkakni xotin va uning bolalari bilan aloqasi muntazam va uzoq muddatli boʻlib bordi.  

Nihoyat (dualno rodovoy) qabilalararo nikoh zaminida doimiy oʻrin olgan xoʻjalik birligi 

— jamoa tashkil topdi, unga erlar oʻz xotinlari va ularning bolalari bilan kirdi. Erkaklar oʻz 

singillaridan, ayollar esa mos ravishda oʻz aka-ukalaridan ajralishdi. Yangi iqtisodiy xoʻjalik 

birligi yoki oilaning yana bir turi - juft oila yuzaga keldi, unga, asosan er, xotin va uning bolalari 

kirdi. Endi nikoh oʻziga xotinning bolalarini tarbiyalash va boqishni taʼminlashni maqsad qilib 

qoʻygan erkak va ayolning ittifoqiga aylandi. Buning uchun er-xotinning har biri oʻz urugʻidan 

olgan ulushidan, mahsulotidan foydalanishgan. Bunday ittifoq yuzaga kelishining obyektivligi 

mehnatiga yarasha taqsimoti rolining ortishi va teng taqsimlash rolining pasayishi bilan ortib 

bordi. Juft nikohning yuzaga kelishi bilan juftlar oʻrtasidagi jinsiy munosabatlar nafaqat 

shunchaki axloqiy meʼyorlar bilan boshqariladigan doiralarga, balki, ijtimoiy-iqtisodiy doiraga 

(ramkaga) kiritildi. 

Unda ayolga munosabat, ayolning roli, vazifalari, nikoh shartnomasi tuzilgan va undagi 

shartlarga koʻra ayol xulqiy qarashlari yoritilgan asarlarini tahlil etish orqali talabalarga 

mazkur muammolarning naqadar dolzarb ekanligini bayon etamiz. Sharq mutaffakirlarining 

barchasini gʻoyaviy jihatdan birlashtirgan asos shu boʻlganki, ular shaxs tarbiyasi va kamolotida 

oilaning, oilaviy tarbiyaning rolini yuqori qoʻyishgan, ayniqsa, shaxsning aqliy va axloqiy 

kamolotida oilaning oʻrni, ota-ona va yaqin kishilarning yoʻnaltiruvchi va tarbiyalovchi 

vazifalariga alohida eʼtibor berganlar.  

Ular faqat oiladagina rivojlanishi mumkin boʻlgan sifatlar — halollik, poklik, mardlik, 

mehribonlik, haqgoʻylik kabi qator fazilatlarni barcha sifatlardan yuqori qoʻyishlari bilan birga 

insondagi insoniy munosabatlarda namoyon boʻladigan yuksak fazilatlar, avvalo, ota-onadan 

bolaga oʻtishi va ularning jamiyat taraqqiyotiga ijobiy taʼsiri kabi qimmatli fikrlar va bu 

boradagi amaliy koʻrsatmalarni oʻz falsafiy, estetik, sotsiologik va psixologik qarashlarida 

ifodalab berganlar. 

Nikoh tartiblari va hayotiy tajribalariga koʻra, kelin va kuyov nasl-nasabda, ilm-

eʼtiqodda, mulkdorlikda bir-birlariga teng boʻlishi maʼqul topilgan. Shu bois, Sharq xalqlarida 

yoshlarni oilaviy turmushga tayyorlash, ularning tengini topib uylantirishga jiddiy eʼtibor 

berilgan. Ayniqsa, qizlarni oilaviy turmushga tayyorlashda ularda birinchi navbatda insoniy 

fazilatlar shakllangan boʻlishi, oilaning muqaddas ekanligi, uni avaylab-asrash aynan uy 

bekalariga bogʻliqligi haqida ajdodlarimizdan bizgacha etib kelgan pandnoma va 

hikmatnomalarda aytilgan. Koʻrinib turibdiki, xalq ogʻzaki ijodi va diniy gʻoyalar hamda 

hikmatnomalar ogʻzaki tarzda avloddan-avlodga koʻchib sayqallashgan holda saqlanib kelgan 

boʻlsa, xalqimiz orasidan etishib chiqqan donishmand va allomalar esa ana shunday qimmatli 

maʼlumotlarni xalq anʼanalari va qadriyatlariga tayangan holda oʻz asarlarida yoritgan holda 

ilmiy-madaniy meros sifatida kelgusi avlodlar uchun qoldirganlar [6].  

Abu Rayhon Beruniy (973-1048) oʻz ijtimoiy qarashlarini aks ettirgan yaxlit ijtimoiy 

taʼlimot yaratmagan boʻlsada, lekin u ijtimoiy masalalar boʻyicha oʻzining nuqtai nazarini 

koʻpgina qomusiy asarlarida izhor etishga yoki ular yuzasidan tanqidiy fikrlar aytishga harakat 

qilgan. Beruniyning muayyan qarashlari oilaviy turmush, oila va nikoh, oilaviy qadriyatlar va 

uning aʼzolari oʻrtasidagi munosabatlarga xosdir. Bunday ishoralarni Beruniy hikmatlarida ham 

uchratamiz. “Yaxshi xulq yaxshilik alomatidir”. “Buzuq niyatli va yomon axloqli kishilar oʻrtaga 

kirib olishi bilan ish toʻgʻri boʻlmaydi”. “Tenglik hukm surgan joyda sotqin, aldamchi ehtiroslar, 

gʻam-gʻussa boʻlmaydi. Oilaviy munosabatlarda ana Shunday hikmatlarga amal qilishimiz 

maqsadga muvofiqdir” [7].  

Ushbu muammoga oid mulohazalar Abu Ali ibn Sinoning (980-1037) “Donishnoma”, 

“Risolai ishq”, “Tib qonunlari”, “Uy xoʻjaligi” kabi qator asarlari Markaziy Osiyo xalqlari axloq-

odobi, tarbiya psixologiyasi, falsafa va tabobat olamida alohida oʻrin tutadi. Ibn Sino oilaviy 

munosabatlarning turli va muhim tomonlarini yoritar ekan, avvalo oila boshligʻi erning oldidagi 

masʼuliyatli vazifalarga eʼtiborini qaratadi. Uning fikricha, birinchi navbatda er oiladagi 

tarbiyaviy ishlarga doir ham nazariy, ham amaliy maʼlumotlarga ega boʻlishi shart. Shundagina, 

u haqiqiy oila boshligʻi boʻla oladi. Er-xotin munosabati tenglik, hamjihatlik va oʻzaro hurmat 

asosida qurilishi haqida toʻxtalib, “Erkak kishi oila boshligʻidir, u oilaning barcha ehtiyojlarini 

qondirmogʻi lozim, chunki bu uning birlamchi vazifasidir. Ayol esa erkakning yaxshi, munosib 

yoʻldoshi va bola tarbiyasi borasida eng yaxshi voris va yordamchisidir” deb yozadi Ibn Sino 

[8]. 

Oʻz davrining yetuk ulamosi Rizouddin ibn Faxruddin er-xotin munosabatlarining sofligi 

naqadar muhim ahamiyat kasb etishini eʼtirof etgan holda bu masalaga Shunday yondashadi. 

“Goʻzal muomalali boʻlmoq islom shariatining birinchi qoidalaridandir. Goʻzal muomalaning 

eng lozim qismi xotin bilan boʻlajak muomaladir. Qurʼoni Karim xotinlar bilan goʻzal mushoirat 

etishga buyurgandir. Bunday muomala etuvchi erning dunyosi tuzuk, oxirati rohat boʻlur. 

Xotinga goʻzal muomala qiluvchi oliy tabiatli erlar shariatu aql tarafidan man etilgan narsalarga 

xotinlarini yoʻllamaydilar va eng aziz bolasiga boʻlgan mehru-shafqati darajasida oqibat 

koʻrsatib, xotinlarini barcha mashaqqatdan saqlaydilar, qurblari yetmagan xizmatga 

buyurmaydilar” [9].  

Xulosа. Xulosa qilib aytganda, oila barqarorligi, shaxslararo munosabatlar taʼsiri 

masalasiga Sharq mutafakkirlari va maʼrifatparvar ziyolilari alohida eʼtibor bilan qaraganlar. 

Ularning asarlarida oilaning muqaddasligi, uning jamiyat hayotida tutgan oʻrni, oila 

muqaddasligini belgilovchi muhim milliy-madaniy va milliy-psixologik omillar koʻrsatib 



SCIENCEPROBLEMS.UZ-Ижтимоий-гуманитар фанларнинг долзарб муаммолари № 8 (3)-2023 

 

240 

oʻtilgan. Ayniqsa, oilaning asosini tashkil etuvchi er va xotinga xos sifat va fazilatlarning 

shakllangan boʻlishi, ular oilaviy burch va vazifalarini sadoqat bilan ado etishlari, bir-biriga 

mehribon va kechirimliligi eng muhim qadriyat sifatida eʼzozlanadi. Oila barqarorligini 

belgilovchi shaxslararo munosabatlar taʼsiriga xos qimmatli maʼlumotlar hozirgi oilaviy 

turmush va uning barqarorligini taʼminlashda hamda, mamlakatimizda yuz berayotgan 

ijtimoiy-iqtisodiy oʻzgarishlar va ularning taraqqiyoti jamiyatning ruhiy va maʼnaviy 

takomillashuvida ham muhim ahamiyat kasb etadi. Oila inson deb ataluvchi binoni faqat 

poydevorini qoʻyish bilan cheklanmasdan, balki uning soʻnggi gʻishti qoʻyilguncha javobgardir. 

Ota-ona sanʼatkor, bola-sanʼat asari, tarbiya jarayoni esa sanʼatning oʻzidir. 

